
  

  
  

Agur bat,   

  

  

Jakina da 2025eko ekainaren 13 eta 14 artean, ostiral gauez, ekaitz baten eraginez eta bat-bateko 
euri erauntsiaren ondorioz uholdeak izan zirela Tolosaldea eta Goierri eskualdeetako udalerri eta 
toki ugaritan.   
  

Behin okerrena igarota, Aldundiak erakunde arteko bilera batera deitu gintuen ekainaren 17 
goizerako eta bertan hainbat gaiez hitz egin zen, besteak beste, hiru lan eremu lehenetsiz.    
  

Alde batetik, ireki ziren errepide eta bidegorriak garbitzeko lan egitea, uholdeen hondarrak ezabatuz. 
Bigarrenik, kaltetutako hogei enpresen kalteak ebaluatzea. Hirugarrenik, baserri bideei eta ur-
kanalizazioei dagokienez, baserrietako sarbideetan izandako kalteak kuantifikatzea,  
Partzuergorako txosten teknikoak egin eta Etorlurrekin batera egin zitezkeen jarduerak baloratzeko.  

  

Zentzu horretan, izandako kalteak kuantifikatzeko lana errazte aldera, Udal bakoitzak jasandako 
kalteen zerrendatze eta kuantifikazioa Aldundira igortzea eskatu zitzaigun eta horrela egin genuen 
uztailaren 4ko datan                                                posta elektronikora aipatutako zerrenda igorriz.   
  

Ordutik, Udal honek ez du aipatutako zerrenda jaso izanaren erantzun mezurik jaso Aldundiaren 
aldetik, ezta inolako jakinarazpen edo komunikazio formalik ere, Alkatearen iniziatibaz erantzun den 
telefono deiaz gain, kalteen aurrean hartuko diren neurriei erantzuten ez ziona. Ziurgabetasun 
egoera hau gehiago luzatu gabe eta gure herritarrekiko dugun arduragatik,  Ikaztegietako Udalak 
formalki erregistratu du Aldundian 2025eko ekaineko uholdeek herrian sortutako kalteen zerrenda. 
Horien artean daude (1) Aldundiaren jabetza diren zenbait eremu, (2) udal jabetzakoak diren beste 
batzuk eta (3) jabetza pribatuetan izandako kalteak: enpresetan, lursailetan eta baso-bide, baserri-
bide eta etxeetarako sarbideetan jasandako kalteak. Adibide gisara, gaur-gaurkoz Ikaztegietan bi 
familia daude oraindik etxerako sarbiderik ez dutenak, luiziek bidea oztopatzen dietelako edota 
errekak bidea aurretik eraman duelako. Udalak ez du baliabiderik jabetza publikoaz haratagoko kalte 
pribatuak finantzatzeko, eta, esan gabe doa, jabe pribatuek ere ezin diete erantzun tamaina 
honetako kalteei.  
  

Ikaztegietako Udalak bere esku zegoen guztia egin du uholdeek sortutako larrialdi egoera eta 
ondorengo lanak ahal bezain azkar kudeatzeko eta Gipuzkoako Aldundiari berdina eskatzen diogu, 
hartutako konpromisoak bete eta herriek beharrezko ditugun baliabideak bideratu ditzala.    
  

  


